
Codex Laureshamensis Teil: Bd. 1, Einleitung,
Regesten, Chronik Kap. Nr. 134a
His et huiuscemodi meritorum preconiis, venerabilis pater Ǒdalricus longe lateque celebris
effectus, ex divinae largitatis gratia abbatia quoque Muorbach regiae nobilitatis et
aeminentiae sublimatus est. Nec multo post carne solutus, migravit ad dominum, dignus
laude, dignus memoria, qui lupo ueniente non fugit, non oues dimisit, sed ascendit ex
adverso, et obposuit murum pro domo Israel. Praefuit laureshamensi monasterio annis XX.
Post cuius decessum Adalbertus in eodem regimine substituitur. Quo vix biennio functus,
incertum quibus de causis, deponitur, sed alter ei non meliori auspicio subponitur.
Winitherus siquidem siue electione sive intrusione, ipsi succedens, Sigehardi videlicet
comitis frater, et opinati illius Adalberti mogontinae sedis archiepiscopi patruus, nobilitatis
suae fastu insolenter abuti cepit, et inicio dolorum, villam immo regalis munificentie
curiam, Bruomat, medullam scilicet laureshamensis aecclesiae, et terram agri pleni quem
benedixit deus, predicto fratri suo inbeneficiavit. Et quoniam avaritia neque copia neque
inopia minuitur, malo inbutus principio, ad maiora animum intendit, et wormaciensem
episcopatum symoniaco ambitu, et maximo laureshamensis aecclesiae detrimento invasit.
Quem videlicet episcopatum non propter bonum opus desiderans, ut quod virtute non
poterat, vel quomodocumque assequeretur, omnem eiusdem monasterii ecclesiasticum
thesaurum, etiam ab Humberto relictum, corrasit, exhausit, euiscerauit, nec his contentus,
Gingen, Rumphenheim, Langena, Liuthereshusen inbeneficians, palatinos sibi canes
conciliavit. Preterea ut fratrum disturbaret concordiam novae cuiusdam sectae nescio quas
insolentias subinducere conatus est, sed cunctis unanimiter obnitentibus, proposito
frustratus est. Exactis igitur in episcopatu tribus annis, tam episcopio quam abbatiae ultro
renunciavit, et de cetero privatum uiuere pollicitus, sub umbra conversionis Hirsaugiense
monasterium expetiuit. Unde non multo post ab amicis revocatus, ut uir duplex animo,
inconstans in omnibus viis suis, retro respiciens, uersus est in statuam salis. Nam Gingen
quod imperiali auctoritate fratrum industria recuperaverat, denuo in beneficium exposuit, et
Slirburc proprietatis prescriptione, iniuste ab aecclesia alienari sustinuit. Rursumque
abdicata sponte utraque dignitate, Hirsaugiam reversus, rebus humanis excessit, miserabili
sane exitu, qui tanta rapuit, et nichil exsoluit, nec cum Zacheo quadruplum sed nec
simplum restituit, res pauperum distribuens non pauperibus. Tenuit episcopatum annis
tribus, abbatiam annis XI.

